Nafarroako Parlamentuko Mahaiak, 2014ko irailaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Bikendi Barea Aiestaran jaunak aurkeztutako galdera, Nazioarteko Adopziorako Entitate Laguntzaileen eginkizunei eta jarduketari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Nafarroako Gobernuari igortzea, Legebiltzarreko Erregelamenduko 194. artikuluak agindutakoari jarraikiz, idatzizko erantzuna bidal dezan.

Iruñean, 2014ko irailaren 1ean

Lehendakaria: Alberto Catalán Higueras

GALDERAREN TESTUA

Bildu-Nafarroa parlamentu-taldeko foru parlamentari Bikendi Barea Aiestaranek, Legebiltzarreko Erregelamenduaren babesean, honako galdera hauek egin ditu, Nafarroako Gobernuko Gizarte Politiketako Departamentuak idatziz erantzun ditzan:

Nazioarteko adopziorako entitate laguntzaileen gaikuntza arautzen duen ekainaren 24ko 256/1996 Foru Dekretuak hauxe dio VI. kapituluan –Entitate laguntzaileen eginkizunak eta jarduketa–:

14.b) artikulua: “Jasotzen diren nazioarteko adopzio kasuak tramitatzeko eskabideen erregistroaz arduratuko da. Kasuak sarrera ordenaren arabera inskribatuko ditu, egokitasun ziurtagiria jaso zen eguna paratuz.

e) Espedientea osatzen duen dokumentazioa igorriko du, Nafarroako Gizarte Ongizatearen Institutuak luzatutako jarraipeneko konpromisoa eta egokitasun ziurtagiria barne direla, adin txikikoaren jatorrizko herrialdean daukan ordezkariari, eta horren berri emanen dio aipatu erakundeari”.

15.a) artikulua: “Adopzio espedientearen dokumentazioa igortzea, bere ordezkariaren bidez, herrialde hartako agintaritza publiko eskudunari, edo hango agintariek horretarako kreditatzen duten erakunde pribatuari, adopzio eskabideak haren aurrean tramitatzeko baimena baldin badu.

e) Aipatu aurreasignazio hori Nafarroako Gizarte Ongizatearen Institutuari jakinaraztea, haren onespenari buruzko ebazpena eman dezan.

f) Aurreasignazioa eta Nafarroako Gizarte Ongizatearen Institutuaren erabakia interesatuei jakinaraztea, kasuko adin txikikoari buruz dauden datu guztiak emanez eta adin txikiko horren adopzioa onar dezaten eskatuz.

k) Interesatuei jakinaraztea noiz joan daitezkeen adin txikikoaren jatorrizko herrialdera, adopzioaren tramiteak burutzera.

Galderak:

1. Nafarroako Gobernuko Gizarte Politiketako Departamentuak ziurtasunez al daki nazioko eta nazioarteko adopziorako eskabideen hurrenkera arau eta lege aldaketen arabera errespetatu ote den?

2. Nafarroako Gobernuko Gizarte Politiketako Departamentuak ziurtasunez al daki adopziorako eskabideen hurrenkera arau eta lege aldaketen arabera errespetatu ote den Nafarroako Autonomia Erkidegoko Nazioarteko Adopziorako Entitate Lankideetan?

3. Nafarroako Gobernuko Gizarte Politiketako Departamentuaren ustez, egokiak eta arrazoizkoak al dira nazioarteko adopziorako eskabideak Nafarroako Autonomia Erkidegoko Nazioarteko Adopziorako Entitate Lankideetan tramitatzeko epeak, erregistratzen direnetik prozesua bukatu arte?

Iruñean, 2014ko abuztuaren 21ean

Foru parlamentaria: Bikendi Barea Aiestaran

